
Rezime/Abstract

Bosna i Hercegovina je administrativno-teritorijalno i politički kompleksna zemlja, sa brojnim nivoima vlasti. Sastoji se iz
dva entiteta – Federacije BiH i Republike Srpske, te Distrikta Brčko kao zasebne administrativno-teritorijalne jedinice, a
unutar FBiH postoji 10 kantona. Osim toga, postoje 142 jedinice lokalne uprave u oba entiteta: 79 u FBiH, 62 u RS i
Distrikt Brčko. Iako je BiH ratificirala Evropsku povelju o lokalnoj samoupravi još 2002. godine, decentralizacija je spora,
što se djelimično može pripisati kompleksnom administrativno-teritorijalnom i političkom uređenju. Nadležnost za lokalnu
samoupravu data je entitetima u BiH. Prava i nadležnosti jedinica lokalne samouprave regulirani su entitetskim zakonima o
lokalnoj samoupravi. Ipak, uprkos razlikama u veličini, stanovništvu i resursima, jedinicama lokalne uprave zakonom su
dodijeljene jednake nadležnosti. Između ostalog, one su zadužene za komunalne usluge, a pružaju i brojne administrativne
i socijalne usluge. Također, neke od nadležnosti dijele sa kantonima u FBiH i entitetskim nivoima u RS-u (npr. obrazovanje
i socijalna skrb). Sadržajno, centralni problem rada jeste razotkrivanje neusklađenosti između normativnog modela
teritorijalne organizacije jedinica lokalne samuprave izloženog u ustavu i zakonu s jedne strane i faktičkog modela koji
postoji i fukcionira na osnovu odnosa moći i dominacije s druge strane. Pošto ova neusklađenost proizvodi teške disfunkcije
i napetost u čitavom političkom sistemu, to se kao važan politički zahtjev postavlja potreba njenog uklanjanja. Iz ovako
shvaćenog problema logično proizlazi istraživački zadatak koji se može iskazati kao traganje za optimalnim modelom
teritorijalne organizacije jedinica lokalne samouprave koji bi se mogao uspješno nadograditi na postojeću institucionalnu
strukturu, a koji bi istovremeno predstavljao rješenje problema konstatovanih u aktuelnom modelu. KLJUČNE RIJEČI:
lokalna zajednica, lokalna jedinica, lokalna samouprava, decentralizacija, teritorijalna organizacija, grad i općina.

